
Ailegatu da udazkena. Horitu dira 
zuhaitzak, erori dira gaztainak arbo-
letatik, atera dira onddo bakar batzuk 
mendi bazterretan eta piztu da txi-
minietako lehen sua. Udazken giroa 
nabaria da karriketan, eta horrekin 
batera, baita feria usaina ere. Udaz-
kena feria garaia baita gurean. Eli-
zondokoa izan zen lehen feria, urria-
ren 25ean eta 26an, eta lekukoa 

hartzen hurrena izanen da Donez-
tebekoa. Azaroaren 15ean, ortziralea, 
urteroko feria ospatuko dute bertan.

Urtero bezala, jendez beteko dira 
Doneztebeko karrikak. Aunitz izanen 
dira eskualdetik zein inguruko he-
rrietatik bertaratuko direnak, eta 
seguru giro ederra izanen dela. Egi-
tarau zabala antolatu du Donezte-
beko Udalak horretarako.



30 ttipi-ttapa | 865 zk. | 2024-10-31

DONEZTEBEKO FERIAK

Urteko egunik inportanteenetakoa 
izaten da udazkeneko feria eguna 
doneztebar aunitzentzat zein kan-
potik joaten diren bisitarientzat. San 
Martin egunetik, azaroaren 11, hur-
bilen dagoen ortziralean izaten da, 
azaroaren 15ean, aurten. Goizeko 
lehen ordutik hasita zer ikusi, zer 
dastatu eta zer egin izanen da Do-
nezteben.

Goizeko lehen orduan baserritik 
herrirako bidea eginen dute aziendek, 
eta horiek ikusteko aukera izanen 
da Merkatu Plazan eta inguruetan, 
10:00etan hasi eta 14ak arte, guti 
goiti-beheiti. Inguruko baserrietako 
abelbururik ederrenak ikusteko au-
kera izanen da baina, ohikoa den 

gisan, ez da lehiaketarik eginen, era-
kusketa bakarrik izanen da. 

Abelburuez gain, baserri lanetara-
ko makinaria berriaren erakusketa 
ere izanen da tenore berean Borda-
txo inguruko aparkalekuan. 

Salgaiak herrigunean
Herriguneko karriketan, aldiz, salgaiak 
erosteko aukera izanen da egun osoan. 
Alde batetik  Doneztebeko merka-
tariek beren produktuak dendatik 
atera eta karriketan paratuko dituz-
te. Herriko merkatariez gain, kan-
potik etorritako saltzaileak ere izanen 
dira Donezteben. 

Jatekoak  zein bertzelako produk-
tuak erosteko aukera izanen da: 

Aziendak eta herri 
kirolak izanen dira 
eguneko protagonistak

arropak, aterkiak, zapatilak, etxera-
ko objektuak, eztia, gasna, postreak... 

Estimu haundia izaten duten taloak 
dastatzen ahalko dira eta ikasleek 
postuak paratuko dituzte ikasbida-
raiako dirua lortzeko. Iaz bezala, 
aurten ere Lapaitza Gazte Asanbla-
dak Herrigunean ostatua paratuko 
du eta egun osorako egitarau zaba-
la prestatu dute. Azken urteetan 
Erreka Guraso Elkarteak postua 
paratu izan du baina, lerro hauek 

idaztean, oraindik zalantzan zeuden 
aurten paratuko ote zuten edo ez. 

Goizeko erosketen ondotik, ingu-
ruko ostatuek feria egunean hain 
estimatua duen otordua eskainiko 
dute: garbantzuak, gisatua, usoa 
saltsan....

Herri kirolak arratsaldean
Arratsaldean, aldiz, azken urteetan 
bezala herri kirolak izan dira prota-
gonista Ezkurra pilotalekuan. Nafa-

rroako Lehenengo Mailako Aizkora 
Txapelketaren finala jokatuko dute 
bertan, 18:00etan hasita, eta azken 
urteetako ohitura betetzen bada, 
frontoia goraino beteko da. Sarrerek 
15 euroko prezioa izanen dute eta 
han bertan erosten ahalko dira.

Lekunberrin jokatu zuten finale-
rako kanporaketa urriaren 13an, eta 
bortz lagunek lortu zuten final pre-
ziaturako txartela: Iker Vicentek, 
Txomin Amundarainek, Joxean Etxe-
berriak, Ibai Soroak eta Jon Rekondok. 
Bortz kirolari horiek ariko dira lehian, 
beraz Ezkurra frontoian. 

Iaz bederatzigarren aldiz lortu zuen 
Nafarroako txapel preziatua Vicen-
tek eta hamargarrena defendatzeko  
plazaratuko da aurten. Gainera, ha-
margarren irabaziko balu, Mikel 
Mindegia aizkolari haundiaren mar-
ka hautsiko luke otsagabiarrak.  Vi-
centerekin batera lehiatuko diren 
aizkolarietatik bi dira eskualdekoak: 
Joxean Etxeberria zigatarra eta Jon 
Rekondo leitzarra.

 Honakoa izanen da finalean aiz-
kolariek osatu beharko duten lana:  
lau kanaerdiko, lau 60 ontzako eta 

bi oinbiko. Aizkolariez gain,  jaialdia 
osatzeko harri jasotzaileak ere ariko 
dira. Estefi Etxebeste iturendarrak 
eta Garazi Ansa oiartzuarrak eginen 
dute erakustaldia. 

Herri kirolak bukatuta, bestak se-
gituko du goizaldeko ordu txikiak 
arte, eta bestarako gogoz denak non 
dantzatua eta gozatua  izanen du 
Donezteben. 



2024-10-31 | 865 zk. | ttipi-ttapa 33

DONEZTEBEKO FERIAK

Aurten bigarren aldiz Doneztebeko 
feria egunean ostatua paratuko du 
Lapaitza Malerrekako eta Bertizara-
nako Gazte Asanbladak Herrigunean.  
Besta eredu alternatibo bat sustatu 
nahi dute horrela, eta baita jendea 
gazte asanbladara hurbiltzea ere. 
Lapaitzako kideek kontatu dutenez, 
«gure herrietan dugun besta eredua-
ri buelta bat eman eta bertze eredu 
bat sortu eta eskaini nahi dugu, eus-
kalduna eta feminista izanen dena, 
denok tokia izanen dugun besta bat 
eta denok goza dezakeguna». 

Bide horretan, Herriguneko eremua  
«besta gune segurua izatea» nahi 
dute eta horretarako lan eginen du-
tela nabarmendu dute: «Pertsona 

guztiak errespetatuak izanen diren 
eremua izatea nahi dugu. Horrega-
tik argi utzi nahi dugu ez direla ja-
rrera guztiak onetsiko, ez dugula 
erasorik onartuko, eta horretarako 
protokolo bat ezarriko dugula». 

Iazko balorazio positiboa
Iazko arrakastaren ondotik hartu 
dute Lapaitzako kideek aurten ere 
Herrigunea besta eremu bihurtzeko 
erabakia. «Balorazio hagitz positiboa 
egin genuen. Egitaraua bere osota-
sunean bete zen, ez genuen inolako 
arazorik izan, eta jende dezente bil-
du zen». Gainera eguneko ekitaldiez 
gain, arratsean izandako arrakastak 
ere animatu ditu aurten ere egitaraua 

«Besta eredu feminista,  
euskalduna eta segurua 
sortu nahi dugu»
LAPAITZA BERTIZANARAKO ETA MALERREKAKO ASANBLADA

antolatzera, izan ere, iaz arratseko 
bestan lortu zuten «bilatzen dugun 
eredu alternatiboa betetzea». 

Malerrekan horrelako espazio bat 
irekitzea «aurrerapauso» handitzat 
dute Lapaitzakoek. «Asanbladatik 
kanpoko jendea arrunt eskertua 
azaldu zen iaz irekitzeagatik, eta 
horrek errepikatzeko gogoa haun-
ditu digu», azpimarratu dute.

Egitarau zabala
Feria giroa Herrigunera zabaltzeko 
ahalegina eginen dute aurten ere. 
Horretarako egitarau zabala osatu 
dute Lapaitzakoek. 09:30etik aitzi-
nera bigarren eskuko eta herri mu-
gimenduko gauzen azoka paratuko 
dute, eta gosaltzeko aukera ere iza-
nen da. Ondotik, eguerdian bermut 
musikatua eginen dute, eta bazka-
lorduan, feria egunean hain ohikoa 
izaten den bazkaria eginen dute. 

Bazkari autogestionatua izanen 
da, herritar denei irekita. Horreta-
rako, bakoitzak elkarbanatzeko zer-
bait eraman beharko du, eta denen 
janaria elkartuta osatuko dute otor-
dua. Ilunabarrean, aldiz, musikaren 

txanda izanen da, 19:00ak aldean 
hasita kontzertuak izanen dira. Iruñe-
rriko Gezurra taldea izanen da jotzen 
lehena, eta ondotik Lapurdiko Kode 
taldeak hartuko dio lekukoa. Afal-
tzeko aukera izanen da eta, arratsa 
borobiltzeko, Fifi ta Fefa eta DJ Sor-
Presa izanen dira. 

Besta eta lana, biak batera
Lapaitzak antolatzen duenez, eta 
laneko manera asanblearioa dutenez, 
feria egunerako egitaraua ere ma-
nera berean antolatu dute. «Egitaraua 
joan den urtean ongi atera zenez, 
aurten errazagoa egin zaigu osatzea 
egitura berdina segitu baitugu». Hala 
ere argi diote, «beti ideia berrietara 
irekita gaude eta denon artean bila-
tzen dugu adostasuna». 

Egitaraua osatuta, lanerako ere 
txandaka antolatzen direla kontatu 
dute: «Lan dezente egin behar da eta 
hainbat txanda ditugu ostatua pres-
tatzeko, gaueko ogitartekoak egiteko 
eta barran zerbitzatzeko adibidez». 
Txanda horiek gazteak asanbladara 
hurbiltzeko aukera gisa ikusten di-
tuzte, «asanbladaren martxa hartze-

ko eta giro ona sortzeko gure artean».  
Ostatuan lortutako dirua Malerre-
kako eta Bertizaranako gazteria ber-
pizteko eta eskualdeko eskaintza 
zabaltzeko erabiliko dituzte. 

Gaztetxea aldarri 
Azken hilabeteak feria antolatzen 
eman badituzte ere, bertzelakoetan 
ere aritu dira, Lesakan egin zuten 
Sorgin Gaua antolatzen eta Palesti-
naren aldeko elkarretaratzea anto-
latzen, bertzeak bertze. Hala ere, 
gaur egun, barrenera begirako lanean 
ari direla azaldu dute: «asanbladaren 
funtzionamendua fintzen, eta etor-
kizunera begira helburua zehatzak 
zehazten ari gara, baita hainbat 
hausnarketa egiten ere, adibidez 
jende berria gurera atxikitzeko». 

Asanblada sortu zutenetik izanda-
ko aldarrikapen nagusienetako bat 
da Malerrekak eta Bertizaranak Gaz-
tetxe baten beharra daukatela. «Au-
nitzetan ez dugu gure egunerokoan 
bizitzen ditugun zailtasunak eta 
zapalkuntzak elkarbanatzeko eta 
problematizatzeko aukerarik eta 
espaziorik ere. Espazio hori modu 

anitzetan irudikatu daiteke, baina 
gaztetxearen forma hartu behar 
duela uste dugu guk». Gaztetxeari 
bertze funtzio batzuk ere aitortzen 
dizkiote, aisialdi alternatiboa gara-
tzeko gune izatea, sormenarentzat 
leku librea izatea, elkar ezagutza 
sustatzeko espazioa izatea eta es-

kualdeko eragileen lanketa garatze-
ko espazioa izatea bertzeak bertze. 

Feria egunean gazteak elkartzeko 
lekua izanen da Herrigunea, beraz. 
Antolatutako egitarauan parte har-
tzera eta txandak egitera  gonbidatu 
dituzte Lapaitzakoek eskualdeko 
gazteak:  «Uste dugu giro arrunt po-
lita lortu dugula aurten ere eta denek 
gozatzeko lan pixka bat ere egin 
beharko dugula».

 «HERRIGUNEAN 
FERIA GIROA 

IZATEKO EGITARAUA 
PRESTATU DUGU»


